
                                                     ФРАНЦИЈА

           Природни одлики- Франција го зазема крајниот западен дел на Европа. Пиринеите спрема Шпанија, Алпите спрема Италија и Швајцарија и Рајна кон Германија, ја чинат природната граница на оваа земја. Единствено северната граница спрема Белгија е отворена. На запад, Франција широко излегува на Атлантскиот Океан, а на југ, на Средоземното Море. Во овие граници зафаќа површина од 547 илјади км2 . Таа е најголема земја во Западна Европа.
            Франција има поволна географска положба. Таа е атлантска, средоземноморска и алписка земја. Излезот на Атлантскиот Океан ја поврзува со најзначајните поморски патишта. Отвореноста кон Средоземното Море ја поврзува со медитеранските земји. Преку Алпите, пак, таа се поврзува со алпските земји.
              Атлантскиот брег на Франција не е толку разгранет. Најпознати полуострови се Нормандија и Бретања, а од заливите-Бискајскиот Залив. Во Средоземното Море најпознат е Лионскиот Залив, а од островите-Корзика. 
               Релјефот во Франција се состои од планини и низини. Според староста застапени се стари грамадни и млади верижни планини. Од старите планини најпознати се: Ардените, Вогезите и Централниот масив, а од младите-Алпите и Пиринеите. На Алпите се наоѓа и највисокиот врв во Европа-Мон Блан(4810м). Низините во Франција се протегаат во северозападниот дел.
                 Во Франција се застапени 5 климатски типови. Западна Франција има атлантска клима, бидејќи е под влијание на океанот, западните ветрови и топлите морски струи. Затоа зимите во оваа област се благи и врнежливи, а летата свежи. Јужна Франција е изложена на влијанието на Средоземното Море и има средоземноморска клима. Во Источна Франција и на повисоките планини владее континентална и планинска клима, а во пониските места, умерено-континентална.
                   Реките во Франција припаѓаат на две сливни подрачја. Во Атлантскиот Океан се вливаат: Сена, Лоара и Жиронда. Сите овие реки се пловни. При утоките градат естуари и се поврзани меѓусебно со пловни канали. Во Средоземното Море се влива реката Рона која при утоката гради делта.
                   Население и карактеристики на стопанството – Во Франција живеат околу 66 милиони жители. Најголем број од населението го сочинуваат Французите. Освен нив, има и Бретањци, Фламанци и др. Главен политички, административен и културен центар е  Париз. Тој е нејпосетен светски град и има многу музеи, галерии, кина, паркови, културно-историски споменици и друго. Париз е центар на светската мода, козметиката и друго. Други поголеми градови се: Лион, Марсеј, Бордо, Нант и др.
                   Од рудното богатство Франција е богата со железна руда, камен јаглен и боксит. Таа е високоразвиена земјоделска и индустриска земја. Во земјоделството се применуваат современи агротехнички мерки, а обработката на земјата е целосно механизирана. Од земјоделските култури најмногу се произведува: пченица, јачмен, грозје и шеќерна репка. Франција е најголемиот производител и извозник на вино. Надалеку се прочуени француските вина во светот. Сточарството е исто така високоразвиена земјоделска гранка. Богатите пасишта на Алпите овозможуваат одгледување на крупен и ситен добиток.
                  Од индустриските гранки во Франција се равиени: машинската, металната, хемиската, текстилната, прехрамбената и др. Автомобилската индустрија е претставена преку производството на познатите автомобили: рено, пежо, ситроен и др. Значајна стопанска гранка во Франција претставува и туризмот. Тој е најразвиен во средоземното крајбрежје и на Алпите. Најпознати туристички центри се: Ница, Кан, Гренобал, Шамони и други.     
       Оваа лекција учениците да си ја препишат во тетратките по географија и да си ја научат !!!

